
Kashyam Vishnuvarapraptivarnanam

కాశ్యాం విష్ణువరప్రాప్తివర్ణనమ్   

- శివపార్వతీసంవాదే -

వైకుణ్ఠాఖ్యం   మహాస్థానం  సృష్టం  పూర్వం మయా శివే ।
తదాధిపత్యం సుఖదం తదా దత్తం మయా శుభే ॥ ౫౮౫॥
లోకాన్ధర్మేణ  సతతం పాలయేతి పరోఽపరః ।
దత్తస్తదైవ   సన్తోషాదదేయో దుర్లభో  మయా ॥ ౫౮౬॥
తదానీం పూజయామాస కమలైరమలైః   స మామ్ ।
సహస్రనామమన్త్రైస్తు   శ్రద్ధాభక్తిపురః    సరమ్ ॥ ౫౮౭॥
తద్భక్తిదర్శనా(శోధనా)ర్థాయ  తదైకం  కమలం మయా ।
దూరీకృతం తదేకోనం నామ సాహస్రకస్య  చ ॥ ౫౮౮॥
తదా విచార్య కమలమదృష్ట్వాసౌ  జనార్దనః  ।
స్వనేత్రకమలేనైవ   నామసఙ్ఖ్యామపూరయత్  ॥ ౫౮౯॥
తదాత్యన్తమభూత్ప్రీతిర్మమ తస్మిన్వరాననే ।
తతో నేత్రం  మయా దత్తం పుణ్డరీకనిభం  శుభమ్ ॥ ౫౯౦॥
పుణ్డరీకాక్షమిత్యేవ  నామ లబ్ధం  చ విష్ణునా  ।
తేన ఘోరతరం తప్తం తపస్తత్ఫలమీదృశమ్ ॥ ౫౯౧॥
తేనైవ  విష్ణునా  తత్ర చక్రం  లబ్ధం  వరాననే ।
సుదర్శనాఖ్యమమలం కోటిసూర్యసమప్రభమ్  ॥ ౫౯౨॥
తేనైవ  సర్వశత్రూణాం  వినాశం స కరిష్యతి ।
పురా మదఙ్ఘ్రిలేఖాభిః  సృష్టం  తచ్చక్రముత్తమమ్  ॥ ౫౯౩॥
వరోఽన్యోయాచితస్తేన సర్వలోకహితావహః ।
ఇదం పాపహరం భూయః కుణ్డమస్తీతి  సాదరమ్ ॥ ౫౯౪॥
ఇదం మణిగణాకీర్ణం  మణికర్ణిసమన్వితమ్  ।
మణికర్ణీతి  విఖ్యాతి కుణ్డం  యాతు జగత్ప్రభో ॥ ౫౯౫॥

అత్రైకమజ్జనాదేవ   ముక్తా యాన్తు జనాః సదా ।
స్మరణేనాపి పాపానాం వినాశో భవతు ప్రభో  ॥ ౫౯౬॥
యః కరోతి పితృశ్రాద్ధమేతత్తీరే   మనోహరే ।
యాన్తు తత్పితరః సర్వే బ్రహ్మలోకం  మహేశ్వర ॥ ౫౯౭॥
అత్ర యః శైవపుణ్యాత్మా  తనుత్యాగం కరిష్యతి ।
శైవం  పఞ్చాక్షరం తత్ర స సమాప్నోతు శఙ్కరమ ॥ ౫౯౮॥
తతశ్చ త్వత్ప్రసాదేన స మోక్షమధిగచ్ఛతు ।
అక్లేశేనైవ   దేవేశ పునరావృత్తిదుర్లభమ్  ॥ ౫౯౯॥
ఇతి పృష్టా వరాస్తేన సర్వే దత్తా మయా శివే ।
తదా మన్దారకుసుమైరభూద్వృష్టిర్మనోహరా    ॥౬౦౦॥
వైకుణ్ఠలోకం   సమ్ప్రాప్య తదను ప్రీతమానసః  ।
పూజయత్యేవ మాం నిత్యమభివాద్య పునః పునః ॥౬౦౧॥
అన్తర్గృహే  వాసమనన్యలభ్యం లబ్ధ్వా  తపస్యాం యది సావధానమ్ ।
కరోతి యః కశ్చన శైవవర్యస్తస్మై    మయా దీయతే ఏవమిష్టః  ॥౬౦౨॥
॥ ఇతి శివరహస్యాన్తర్గతే  కాశ్యాం విష్ణువరప్రాప్తివర్ణనం     సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧౧ । ౫౮౫-౬౦౨॥
- .. shrIshivarahasyam . ugrAkhyaH saptamAMshaH . adhyAyaH 11 . 585-602..

Notes:

Śiva శివ narrates to Pārvatīపార్వతీ, about the boons that were granted to Viṣṇuవిష్ణు when

He had so ardently worshiped Śiva శివ that He even offered one of His eyes to compensate

for a missing lotus from the thousand of them that He was offering while reciting Śiva

Sahasranāma శివ సహస్రనామ . Pleased with such intense devotion, Śiva శివ granted the

Sudarśana cakraసుదర్శన చక్ర to Viṣṇu విష్ణు .

Upon being beseeched further, Śivaశివ instructed Him about merits of performing worship

and rites at the Maṇikarṇikā ŚivaTīrthaKṣetra మణికర్ణికా  శివతీర్థక్షేత్ర  ; and, mentions

that anyone who breathes his/her last at while reciting the Śiva Pañcākṣara Mantra శివ

పఞ్చాక్షర మన్త్ర at Maṇikarṇikā ŚivaTīrthaKṣetra మణికర్ణికా  శివతీర్థక్షేత్ర  in Kaśī కాశీ,
would be eligible for liberation.

Kaśīకాశీ harbors several ŚivaTīrthaKṣetra శివతీర్థక్షేత్ర  that are outlined in ŚivaRahasyam

saptāṃśaḥ శివరహస్యం సప్తాంశః.

